
   Калайман сăмаха калаймасăр,

Тен, эп кайăп сиртен уйрăлса.

Кӳрентернĕ пулсан, каçарсамăр:

Ĕмĕтсем ман пулсаччĕ таса.

Ĕмĕтсем ман пулсаччĕ çунатлă,

Çылăхсем, тен, тăлларĕç чуна.

Çĕр çинче паян кун кам сăваплă,

Кам пĕлет хаклама çут куна?

Чăннипе каласан, пурăнмарăм

Ăмсанса, вăрласа, кĕвĕçсе.

Пурпĕрех канăçа эп туймарăм,

Кунсем çийĕн чарланăн вĕçсе.

Хăш-пĕр чух сар кунсем хĕр аллийĕн

Ачашларĕç хура çӳçĕме.

Хура кун, курайман çын паллийĕ,

Сухаларĕ шап-шур питĕме.

Уйрăлас тăк сиртен уйрăлатăп

Тав туса, юратса, каçарса.

Чунăмпа сирĕнпех эп юлатăп,

Кирлĕ мар хухлеме хурланса.

Юлашки юррăма юрлаймарăм

Пӳрт тулли кĕреке пуçтарса.

Юрлама, тăвансем, юрататтăм,

Апла юрлăр мана асăнса.

  